
SUĠĠERIMENTI 

Il-Kumitat għall-Kultura u l-Edukazzjoni jistieden lill-Kumitat għall-Petizzjonijiet, bħala l-

kumitat responsabbli, biex jinkorpora s-suġġerimenti li ġejjin fil-mozzjoni għal riżoluzzjoni 

tiegħu: 

1. Hu tal-fehma li n-nuqqasijiet fit-tixrid tal-informazzjoni hi waħda mir-raġunijiet ewlenin 

li minħabba fihom iċ-ċittadini Ewropej ma jistgħux jagħmlu użu sħiħ mid-drittijiet 

tagħhom; jerġa' jitlob lill-Kummissjoni, hekk kif qed tqarreb is-sena 2013 – is-Sena 

Ewropea taċ-Ċittadini – biex tiggarantixxi, f'kollaborazzjoni mal-awtoritajiet lokali, 

reġjonali u nazzjonali u mar-rappreżentanti tas-soċjetà ċivili - strateġija tal-

komunikazzjoni komprensiva sabiex tinforma liċ-ċittadini Ewropej dwar id-drittijiet 

tagħhom, filwaqt li b'hekk tinkoraġġixxi l-edukazzjoni dwar iċ-ċittadinanza u tgħin liċ-

ċittadini jesprimu l-opinjonijiet tagħhom u tiżgura li dawn l-opinjonijiet jinftiehmu aħjar;    

iqis li l-Membri tal-Parlament Ewropew għandhom ikunu attivi fil-livell lokali u 

jikkomunikaw maċ-ċittadini fil-kostitwenzi tagħhom; 

2. Hu tal-opinjoni li aktar ma l-komunikazzjoni tkun qrib iċ-ċittadini, aktar tkun effettiva; 

jenfasizza r-rwol tal-Membri tal-Parlament Ewropew fil-komunikazzjoni attiva mal-

kostitwenti; iħeġġeġ lill-entitajiet nazzjonali u reġjonali biex jieħdu f'idejhom ir-

responsabilità tad-drittijiet garantiti mil-liġi tal-UE; u jistieden lill-Kummissjoni 

tidentifika n-nuqqasijiet fl-implimentazzjoni f'dan il-qasam; 

3. Jistieden lill-istituzzjonijiet tal-UE jħabirku ħalli ssir aktar faċli li tfittex u tuża s-siti tal-

web tagħhom u sabiex huma jagħmlu użu sħiħ mill-midja soċjali; 

4. Jilqa' l-Inizjattiva taċ-Ċittadini Ewropej u jenfasizza li hemm bżonn ikun assigurat li din 

tidħol fis-seħħ malajr billi jkunu pprovduti l-mezzi li permezz tagħhom din issir 

mekkaniżmu li ġenwinament jippermetti liċ-ċittadini jipparteċipaw fil-proċessi tat-teħid 

tad-deċiżjonijiet tal-Unjoni Ewropea; iħeġġeġ lill-Kummissjoni sabiex iżżid il-kuxjenza 

pubblika dwar l-opportunitajiet għal azzjoni li dan il-mekkaniżmu joffri u jitlob biex 

ikunu kkunsidrati ġenwinament il-proposti li qed iressqu ċ-ċittadini;  

5. Jirreferi għall-Grupp Interistituzzjonali għall-Informazzjoni bħala forum li fih l-

istituzzjonijiet tal-UE jistgħu jaħdmu biex iwettqu l-impenn tagħhom li 'jikkomunikaw l-

Ewropa fi sħubija' u jikkoordinaw il-ħidmiet biex jikber l-għarfien tad-drittijiet mogħtija 

mill-UE; jinnota li reċentement naqset ferm il-kooperazzjoni fil-Grupp Interistituzzjonali 

dwar l-Informazzjoni, u jinkoraġġixxi lill-partijiet kollha involuti biex jaqblu dwar 

strateġiji ta' komunikazzjoni komuni sabiex l-impatt tal-isforzi tal-komunikazzjoni jilħaq 

il-massimu tiegħu; 

6. Jirrimarka li l-volontarjat hu mezz importanti li jkabbar l-ambitu għall-involviment ta' kull 

ċittadin tal-UE fis-soċjetà, filwaqt li jgħallem liċ-ċittadini dwar iċ-ċittadinanza attiva u 

jippermettilhom li jimmiraw għaliha, joħloq kapital soċjali u jinkoraġġixi sens aktar 

qawwi ta' identità Ewropea; jistieden lill-Kummissjoni u lill-Istati Membri biex ineħħu l-

ostakoli għall-volontarjat, biex jiżviluppaw strateġiji li jippromwovuh u biex jagħrfu l-

kontribut li jagħti fil-promozzjoni taċ-ċittadinanza tal-UE; 

7. Jistieden lill-Kummissjoni sabiex tistabbilixxi mekkaniżmi li jinkoraġġixxu l-iżvilupp ta' 

kultura li tipproteġi u tippromwovi d-drittijiet fundamentali fil-livelli kollha tal-politika, 

biex b'hekk tinkoraġġixxi djalogu politiku interattiv u tpoġġi fil-prattika l-prinċipju ta' 

demokrazija parteċipattiva; 

8.  Iħeġġeġ lill-Kummissjoni tistandardizza l-għoti ta' informazzjoni dwar il-mobilità għall-

istudenti, l-għalliema u r-riċerkaturi tal-UE billi tiġi stabbilita sistema b'punt uniku ta' 

servizz sabiex ikun aktar faċli għalihom jieħdu vantaġġ mill-opportunitajiet ipprovduti 

mill-programmi Ewropej; iħeġġeġ lill-Kummissjoni tippromwovi kampanji ta' 

informazzjoni li jippubbliċizzaw l-istrument tal-Europass u x-xogħol tal-EURES; 

9. Jenfasizza l-importanza tal-volontarjat u r-rwol tiegħu fil-bini ta' ċittadinanza ġenwina tal-

UE, partikolarment fil-qasam tas-salvagwardja tad-drittijiet taċ-ċittadini u fit-tisħiħ tal-

koeżjoni soċjali u l-komprensjoni reċiproka bejn iċ-ċittadini tal-UE; 

10. Jenfasizza d-dritt taċ-ċittadini tal-UE li jirċievu aħbarijiet oġġettivi u affidabbli minn 

mezzi ta' komunikazzjoni indipendenti, fuq il-bażi li l-libertà u l-pluraliżmu tal-mezzi ta' 

komunikazzjoni għandhom ikunu rispettati, kif stipulat fl-Artikolu 11 tal-Karta tal-UE 

dwar id-Drittijiet Fundamentali tal-Unjoni Ewropea; 

11. Jistieden lill-Unjoni Ewropea u lill-Istati Membri jiżguraw, mhux l-inqas permezz tax-

xogħol tal-organizzazzjonijiet tax-xandir pubbliku, li tkun provduta informazzjoni xierqa 

dwar l-istorja u l-kultura tal-Ewropa u l-istituzzjonijiet tagħha u dwar il-programmi 

Komunitarji fl-oqsma akkademiċi, soċjali u ekonomiċi, sabiex jiżdied l-aċċess għall-

opportunitajiet li l-UE toffri; 

12. Jistieden lid-Direttorati Ġenerali għall-Komunikazzjoni tal-Parlament u tal-Kummissjoni 

sabiex isaħħu u jkabbru l-ambitu għall-involviment tat-tfal u l-istudenti tal-iskejjel, kif 

ukoll l-għalliema tagħhom, f'kampanji ta' komunikazzjoni interattiva, li tinkludi l-internet 

u metodi innovattivi, sabiex tiżdied il-kuxjenza dwar argumenti relatati maċ-ċittadinanza 

tal-UE kif ukoll il-parteċipazzjoni attiva fihom; 

13. Jistieden lill-Kummissjoni u lill-Istati Membri jieħdu l-passi kollha meħtieġa biex 

jiffaċilitaw il-mobilità għaċ-ċittadini li jmorru minn pajjiż għall-ieħor tal-UE u jiżguraw 

ir-rikonoxximent akkademiku ta' diplomi, ċertifikati u perjodi ta' studji u ta' taħriġ 

vokazzjonali, biex b'hekk jitneħħew l-ostakli għall-mobilità tal-istudenti u ta' dawk li qed 

ifittxu x-xogħol, u jżidu l-isforzi tagħhom lejn tifrix usa' tal-informazzjoni li tirrigwarda l-

possibilitajiet offruti liċ-ċittadini Ewropej permezz tal-programmi edukattivi u tat-taħriġ 

vokazzjonali; jirrakkomanda bil-qawwa t-twaqqif ta' kriterji komuni għar-rikonoxximent 

reċiproku ta' taħriġ vokazzjonali formali u mhux formali, pereżempju billi titħaffef l-

adozzjoni tas-sistema tal-Qafas Ewropew għall-Kwalifiki biex ikunu rikonoxxuti l-

kwalifiki, it-trasparenza kif ukoll il-validazzjoni tal-ħiliet; 

14. Jistieden lill-Kummissjoni u lill-Kunsill jappoġġjaw u jkabbru l-programmi edukattivi u 

kulturali kollha Ewropej li jippromwovu l-mobilità transkonfinali, u l-multilingwaliżmu, 

sabiex b'hekk jitrawmu u jikbru l-valuri komuni u l-interkulturaliżmu fil-kuntest taċ-

ċittadinanza tal-UE; 

15. Iħeġġeġ lill-Kummissjoni tintervjeni b'mod attiv ħalli tiggarantixxi d-dritt taċ-ċittadini 

kollha tal-UE għal edukazzjoni bażika ta' kwalità għolja u għal taħriġ vokazzjonali ta' 

kwalità għolja; 

16. Minbarra l-libertà ta' moviment u tal-edukazzjoni, jenfasizza l-importanza tat-tagħlim tul 

il-ħajja, it-taħriġ vokazzjonali u programmi ta' taħriġ addizzjonali sabiex jiġu eliminati l-

ostakoli għad-drittijiet taċ-ċittadini tal-UE; 

17. Jenfasizza l-kontribut enormi li ta l-programm Erasmus u programmi oħra ta' mobilità 

biex jikber is-sens ta' ċittadinanza Ewropea; jitlob sabiex ikun hemm sforzi ġodda ħalli 

jiżdiedu r-rati ta' parteċipazzjoni; 

18. Jindika l-importanza li jitjiebu l-ħiliet lingwistiċi billi l-istudenti, sa minn età żgħira, jiġu 

mgħallma mill-inqas żewġ lingwi barranin, kif rakkomandat mill-Kunsill Ewropew ta' 

Barċellona tal-15-16 ta' Marzu 2002, sabiex iċ-ċittadini tal-UE verament ikun jista' 

jkollhom aċċess għall-informazzjoni u jkunu jistgħu jeżerċitaw id-drittijiet tagħhom fl-

Unjoni; jenfasizza l-ħtieġa li jiżdiedu l-isforzi tal-UE f'dan il-qasam billi l-programm ta' 

taħriġ tal-lingwi barranin jiġi inkorporat b'mod aktar attiv f'kull livell edukattiv u billi ssir 

enfasi speċjali biex ikun hemm aċċess ugwali għat-tagħlim tal-lingwi għat-tfal kollha;  

19. Jilqa' l-proposta tal-Kummissjoni sabiex l-2013 tkun is-Sena Ewropea għaċ-Ċittadini u 

jenfasizza l-importanza tar-rikonoxximent tal-istatus taċ-ċittadinanza tal-UE filwaqt li 

jirrikonoxxi d-drittijiet marbuta ma' dan; jenfasizza l-ħtieġa li jkunu promossi l-għarfien u 

l-informazzjoni dwar id-drittijiet fil-ħajja ta' kuljum tal-membri tal-pubbliku, b'referenza 

speċjali għall-ġenerazzjonijiet il-ġodda; 

 

20. Jenfasizza l-importanza ta' aktar azzjoni li tappoġġja, tenfasizza u tippromwovi 

programmi ta' kooperazzjoni transkonfinali Ewropej fil-qasam tal-kultura u tal-

edukazzjoni bħala mezzi importanti biex tiżdied il-kuxjenza tal-identità komuni Ewropea; 

21. Jistieden lill-Kummissjoni sabiex tagħti l-attenzjoni ħalli jiġi stabbilit bilanċ fir-rigward 

tal-mobilità tal-professjonisti u ta' dawk involuti fir-riċerka, l-edukazzjoni u t-taħriġ fost 

id-diversi Stati Membri u r-reġjuni. 

22. Jitlob li l-konsultazzjonijiet pubbliċi mwettqa mill-Kummissjoni jintużaw b'mod aktar 

effettiv bħala mezz li bih iċ-ċittadini jieħdu sehem fi djalogu sabiex l-objettivi tal-politika 

jaqblu aktar mal-aspettattivi; huwa tal-fehma li tali konsultazzjonijiet għandhom ikunu 

disponibbli fil-lingwi uffiċjali kollha u għandhom ikunu mmexxija b'mod proattiv 

flimkien ma' entitajiet nazzjonali u lokali, NGOs, trejdunjins u multiplikaturi oħra; 

jistieden lill-Kummissjoni tirrevedi l-linji gwida ta' konsultazzjoni fir-rigward ta' dan. 

